
Samantekt 

 
Í upphafi skal þess getið að í tengslum við breytingar innan stofnana umhverfis-, orku- og 
loftslagsráðuneytisins fluttust öll verkefni tengd veiðum á ref og mink til 
Náttúruverndarstofnunar frá og með 1. janúar 2025 en þau höfðu verið í umsjá 
Umhverfisstofnunar um árabil. 
Umhverfisstofnun lagði fram áætlun um refaveiðar 2023-2025 sem byggði á fjármagni sem 
ríkið lagði fram á fjárlögum, um 30 milljónir kr. á ári. Fyrirkomulag áætlunarinnar var með sama 
hætti og árin á undan, þ.e. að sveitarfélögin lögðu fram áætlanir sínar um refaveiðar til þriggja 
ára og gerður var samningur við þau í samræmi við þá áætlanagerð. 

Árið 2013 fór af stað vinna við gerð landsáætlunar vegna refaveiðar. Umhverfisstofnun lagði 
fram áætlun til þriggja ára um refaveiðar 2014-2016 og endurnýjaði hana með viðbótum fyrir 
árin 2017- 2019, 2020-2022 og 2023-2025 sem er sú áætlun sem hér er til umfjöllunar.  

Aðaláherslur áætlunarinnar voru aukið samstarf aðila, sanngjörn endurgreiðsla og betri 
upplýsingar til mats á stofnstærð og tjóni af völdum refa. 

Í þessari skýrslu er áætlunin gerð upp með umfjöllun um hvað gekk vel og hvað hefði mátt 
ganga betur með það að markmiði að bæta úr við gerð nýrrar áætlunar. 

 
Niðurstaða uppgjörs áætlunar um refaveiðar til þriggja ára 2023-2025 er að: 

• Nokkuð vel tókst að koma út fjármagni til sveitarfélaganna og almenn sátt ríkir um 
fyrirkomulagið. Þó voru áætlanir þeirra mun hærri en árlegur raunkostnaður.  

• Árleg veiði var 6.262 dýr árið 2023, 6.956 dýr árið 2024 og 7.268 dýr árið 2025. 
• Samningar voru upphaflega gerðir við 57 sveitarfélög og fengu þau endurgreiddan 

hluta af kostnaði vegna refaveiða yfir samningstímann. Einhver sveitarfélög 
sameinuðust á samningstímanum. 

• Samvinna milli sveitarfélaga um áætlanir um refaveiðar tókst alls ekki vel, engin 
sameiginleg áætlun var send inn. 

• Upplýsingar um staðsetningu grenja er almennt góð, en þó vantar upplýsingar um 
hvort þau séu í ábúð hverju sinni. 

• Líkt og mörg undangengin ár er skráning á tjóni af völdum refs verulega ábótavant. 
Mjög fáar skráningar bárust stofnuninni að þessu sinni. Í gegnum árin hafa 
tjónatilkynningar fyrst og fremst verið vegna ágangs refs í æðarvörp og örfáar vegna 
dýrbíta eða gruns um dýrbíta. 

• Skil á dýrum vegnar rannsókna til Náttúrufræðistofnunar voru góð af flestum svæðum. 
• Í lok tímabilsins lá hvorki fyrir nýtt stofnstærðarmat né mat á ákjósanlegri verndarstöðu 

stofnsins eins og stefnt var að.  

Inngangur 

 
Eins og kom fram í samantekt hér að framan þá var það árið 2013 sem vinna fór af stað við 
gerð landsáætlunar vegna refaveiða og í kjölfarið lagði Umhverfisstofnun fram áætlun til 
þriggja ára um refaveiðar 2014-2016. Aðaláherslur áætlunarinnar voru aukið samstarf aðila, 
sanngjörn endurgreiðsla og betri upplýsingar til mats á stofninum. Þessi upphaflega áætlun 
var til kynningar á vef Umhverfisstofnunar og send sveitarfélögum ásamt hvatningu um að 
gera athugasemdir við fyrirkomulagið. Í framhaldinu var lögð fram ný nálgun varðandi 
skiptingu sveitarfélaga eftir landstærð og fólksfjölda þar sem sanngirni var höfð að leiðarljósi 
sem gaf góða raun.  

Sveitarfélög lögðu svo fram áætlanir vegna þessara þriggja ára og í kjölfarið var gerður 
samningur samkvæmt þeim og fyrir fram ákveðnum endurgreiðsluhlutföllum með aukinn 
fyrirsjáanleika að leiðarljósi. Í grunninn var hugmyndin sú að sveitarfélög með lægri 
íbúaþéttleika, þ.e. mikið óbyggt landssvæði, fengju endurgreitt hærra hlutfall af kostnaði. Heilt 
yfir var almenn sátt um fyrirkomulagið. 

 

Markmið og áherslur 

 
Umhverfisstofnun vann áætlun sem hafði að markmiði að bæta nýtingu og umgjörð þess 
fjármagns sem ráðstafað er til refaveiða. Áætlunin byggði á nokkrum verkþáttum. Þeir helstu 
eru: 

a. Bætt upplýsingaöflun er forsenda þess að nýta megi sem best þá fjármuni sem 
fengist hafa á fjárlögum til refaveiða á árunum. 

b. Bæta þekkingu á þáttum sem hafa áhrif á stofnstærð refs og setja markmið um 
ákjósanlega verndarstöðu hans til framtíðar. 

c. Auka þekkingu á raunverulegu tjóni af völdum refs og hvernig megi meta það svo 
hægt sé að leggja matið til grundvallar ákvarðanatöku um veiðar. 

d. Markviss grenjaskráning sem gefur upplýsingar um ábúðarhlutfall, þéttleika og 
búsvæðaval. 

e. Undirbúa tillögur að tilhögun refaveiða og ráðstöfun fjármagns til lengri tíma í lok 
verkefnisins. 

f. Bæta samráð um tilhögun refaveiða milli þeirra aðila sem málið varðar helst. 
 

Auka þarf samvinnu milli ríkis og sveitarfélaga um refaveiðar. Áætlunin lagði upp með að taka 
tillit til sanngirnissjónarmiða til að tryggja að stærstur hluti þess kostnaðar sem varið er til 
refaveiða lendi ekki á íbúum í fámennum en landstórum sveitarfélögum. Fámenn en landstór 
svæði gætu þannig fengið hlutfallslega hærri kostnað endurgreiddan en stór sveitarfélög sem 
eru landlítil og/eða þar sem ágangur refa er ekki vandamál. 



5 
 

Áætlunin byggði á fyrirliggjandi gögnum, en ljóst var að mikið vantaði upp á að nægjanlega 
góðar upplýsingar séu til um ástand refastofnsins og hvaða tjóni hann veldur. Forsenda þess 
að nægilegar upplýsingar fáist um ástand og stærð stofnsins er að veiðimenn skili 
greinargóðum veiðiskýrslum ásamt upplýsingum um grenjavinnslu og eintökum af hræjum 
sem til falla vegna veiðanna. Í framhaldinu skili viðkomandi sveitarfélag upplýsingum til 
Náttúruverndarstofnunar. 

 
Áætlanir sveitarfélaga 
 
Umhverfisstofnun kallaði eftir þriggja ára áætlunum frá sveitarfélögum um kostnað vegna 
veiðanna, hvernig þeim yrði háttað (grenjaveiði/vetrarveiði) og með hvaða hætti tjón er skráð 
vegna refa. 

Samningar voru gerðir við 54 sveitarfélög á þessu tímabili í samræmi við þær áætlanir sem 
lagðar voru fram (sjá töflu 2). 

Í áætlunum sveitarfélaga var m.a. kallað eftir upplýsingum um mat á þörfinni fyrir því að veiða 
refi í sveitarfélaginu og hve miklu tjón talið er að þeir valdi. Einnig var kallað eftir upplýsingum 
um með hvaða hætti veiðarnar eru framkvæmdar í sveitarfélaginu og var þá verið að horfa í 
hvort megin áhersla væri á grenjaveiði eða vetrarveiði. 
 

Uppgjör 
 
Á fjárlögum var gert ráð fyrir um 57 milljónum króna á ári til refa- og minkaveiða og miðuðust 
endurgreiðslur við þau mörk. Endurgreiðslur vegna refaveiða árin sem áætlunin náði yfir námu 
í heild um 85 milljónum kr. (sjá nánar í töflu 2). Heildarveiði sveitarfélaga á tímabilinu voru 
tæplega 20.500 refir (sjá nánar í töflu 1). 

 
Refaveiðar 
 
Skil sveitarfélaga á veiðiskýrslum voru almennt góð hjá þeim sem höfðu gert samning. 
Sveitarfélög sem ekki skiluðu inn skýrslu eða engin veiði/vinna var fengu ekki endurgreitt. 
Heildarveiði sveitarfélaganna á tímabilinu voru tæplega 20.500 refir. 

Tafla 1. Samantekt á veiði sveitarfélaga skipt eftir hlaupadýrum, grendýrum og yrðlingum 2023-2025. 
 

 
 
Einhver misbrestur er enn á réttri skráningu í veiðiskýrslum þ.e. hvort um sé að ræða 
hlaupadýr, grendýr eða yrðlinga. Lögð verður aukin áhersla á það í nýrri áætlun að skilað verði 
inn réttum skráningum þar sem slíkt hefur áhrif á stofnstærðarmat og rannsóknir. 

Endurgreiðslur 
 
Áætlanir sveitarfélaga gerðu ráð fyrir kostnaði á bilinu 176-199 m.kr á ári, raunkostnaður 
samkvæmt innsendum reikningum var hins vegar á bilinu 128-158 m.kr. Endurgreiðslur til 
sveitarfélaga námu um 27,1 m.kr. árið 2023, 30,4 m.kr. árið 2024 og 27,2 m.kr. árið 2025 ( sjá 
töflu 2). 
 
Tafla 2. Samantekt á áætlunum, raunkostnaði og endurgreiðslum til sveitarfélaga 2023-2025. 
 

 

 
Mat á tjóni 
 
Náttúruverndarstofnun vinnur samkvæmt lögum nr. 64/1994 um vernd, friðun og veiðar á 
villtum fuglum og villtum spendýrum. Í 12. gr laganna er skýrt kveðið á um að ráðherra geti 
ákveðið, að fengnum tillögum Náttúruverndarstofnunar og Náttúrufræðistofnunar, að 
nauðsynlegt sé að láta veiða refi til þess að koma í veg fyrir tjón af þeirra völdum. 

Umhverfisstofnun/Náttúruverndarstofnun hefur kallað eftir upplýsingum um tjón af völdum 
refa frá bændum og sveitarfélögum í áætlunum þessum undanfarin 10 ár en nær engar 
upplýsingar hafa borist. Miðað við skort á skráningum á tjóni er það skýrt mat 
Náttúruverndarstofnunar að forsendur séu í raun brostnar fyrir áframhaldandi veiðum á ref 
með því fyrirkomulagi sem er í dag. Stofnunin telur því ljóst að sem fyrst þurfi að fara í 
gagngera skoðun á fyrirkomulaginu með gerð stjórnunar- og verndaráætlunar fyrir 
refastofninn. 
 

Rannsóknir og grenjaskráning 
 
Í áætluninni 2023-2025 var lagt til að sveitarfélög skyldu sjá til þess að Náttúrufræðistofnun 
(NÁTT) yrðu send hræ af tilteknu hlutfalli af veiddum dýrum, í samráði við NÁTT. NÁTT hefur 
það hlutverk að sjá um vöktun á refastofninum og hún er að stórum hluta unnin þannig að 
veiðimenn senda inn hræ af unnum dýrum sem eru síðan krufin. Með krufningu má safna 
ýmsum upplýsingum um stofninn. Á móti fengju sveitarfélög/veiðimenn upplýsingar um þá 
refi sem þau senda inn, auk skýrslu um ástand stofnsins. 
 
Almennt gekk vel að fá sýni af flestum landsvæðum á tímabilinu. Þó vantar sárlega upplýsingar 
af Suðausturlandi, Reykjanesi og Vesturhluta Vestfjarða. Þar sem sendingarkostnaður á 
frystivöru er hár þarf að skipuleggja sýnasöfnunina vel, í samráði við NÁTT og einnig 
nærliggjandi náttúrustofur þar sem það á við. 
 
Grenjaskráning var mjög misjöfn eftir sveitarfélögum þar sem sum skiluðu inn samanteknum 
upplýsingum með GPS hnitum en önnur eingöngu nöfnum á grenjum. Upplýsingar um nöfn á 
grenjum eru mikilvægar þar sem yfirleitt er farið á sömu greni ár eftir ár. Það sem er 
mikilvægast í framhaldinu er að leggja áherslu að skráð verði hvort ábúð sé á þeim grenjum 
sem heimsótt eru eða ekki. Þessar upplýsingar eru mjög mikilvægar í mati á þróun stofnsins 
og stofnstærðar. 

